[image: image1.png]



Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ԸՆՏՐՈՒԹՅԱՆ ՄՐՑՈՒԹԱՅԻՆ ՀԱՆՁՆԱԺՈՂՈՎ


ՈՐՈՇՈՒՄ

1 սեպտեմբերի 2014, 2 – Լ
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ԸՆՏՐՈՒԹՅԱՆ ՄՐՑՈՒՅԹԻ ԿԱԶՄԱԿԵՐՊՄԱՆ ԵՎ ԱՆՑԿԱՑՄԱՆ կԱՐԳԸ ՀԱՍՏԱՏԵԼՈՒ ՄԱՍԻՆ
Ղեկավարվելով Հայաստանի Հանրապետության Նախագահի 2014 թվականի օգոստոսի 2-ի ՆՀ-199-Ն հրամանագրով հաստատված «Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի գործունեության և թեկնածուների ընտրության կարգի» 5-րդ կետի 1-ին և 6-րդ ենթակետերով՝  Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովը որոշում է.

1. Հաստատել Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրության մրցույթի կազմակերպման և անցկացման կարգը՝ համաձայն հավելվածի:
Հավելված
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի 2014 թվականի
սեպտեմբերի 1-ի թիվ 2-Լ որոշման
Կ Ա Ր Գ 

Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ԸՆՏՐՈՒԹՅԱՆ ՄՐՑՈՒՅԹԻ ԿԱԶՄԱԿԵՐՊՄԱՆ ԵՎ ԱՆՑԿԱՑՄԱՆ
1. Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի (այսուհետ՝ հանձնաժողով) նիստերը վարում է դրա տարիքով ավագ անդամը:
(1-ին կետը նոր խմբ. Հանձնաժողովի 27.01.2015 թիվ 8-Լ որոշմամբ)
2. Հանձնաժողովի նիստերի հրավիրումը և արձանագրումն ապահովում է Հայաստանի Հանրապետության արդարադատության նախարարության աշխատակազմը (այսուհետ՝ աշխատակազմ): Արձանագրությունները ստորագրում են հանձնաժողովի՝ նիստին ներկա բոլոր անդամները և աշխատակազմի՝ նիստն արձանագրող ներկայացուցիչը:
(2-րդ կետը լրաց. Հանձնաժողովի 27.01.2015 թիվ 8-Լ որոշմամբ)

21. Մարդու իրավունքների եվրոպական դատարանի  դատավորի պաշտոնում Հայաստանի Հանրապետության կողմից առաջադրվող թեկնածուների ընտրության մրցույթի ընթացքում հրապարակման ենթակա տեղեկություններն են.

21.1. հանձնաժողովի նիստերի արձանագրությունները, որոնք հրապարակվում են նիստին հաջորդող երեք օրվա ընթացքում Հայաստանի Հանրապետության արդարադատության նախարարության պաշտոնական կայքում տեղադրելու եղանակով,

21.2. յուրաքանչյուր օրվա ընթացքում ընդունված դիմումների մասին տեղեկատվությունը, որը Հայաստանի Հանրապետության արդարադատության նախարարության պաշտոնական կայքում տեղադրելու եղանակով հրապարակվում է մեկօրյա ժամկետում:
(21. կետը լրաց. Հանձնաժողովի 27.01.2015 թիվ 8-Լ որոշմամբ)
3. Հանձնաժողովի որոշումները ստորագրում է հանձնաժողովի նիստը վարողը: 

4. Հայաստանի Հանրապետության Նախագահի 2014 թվականի օգոստոսի 2-ի ՆՀ-199-Ն հրամանագրով հաստատված «Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի գործունեության և թեկնածուների ընտրության կարգի» (այսուհետ՝ հրամանագիր) 9-րդ կետով սահմանված 12-ամսյա, 10-րդ կետով սահմանված մեկամսյա և 38-րդ կետով սահմանված 20-օրյա ժամկետի ավարտից ոչ ուշ քան մեկ օր առաջ հանձնաժողովը հաստատում է Մարդու իրավունքների եվրոպական դատարանի (այսուհետ` Եվրոպական դատարան) դատավորի պաշտոնում Հայաստանի Հանրապետության կողմից առաջադրվող թեկնածուների (այսուհետ` թեկնածուներ) ընտրության մրցույթ (այսուհետ՝ մրցույթ) անցկացնելու մասին հայտարարության տեքստը և անմիջապես ուղարկում աշխատակազմ՝ հրամանագրի 11-րդ կետով սահմանված եղանակով դրա հրապարակումն ապահովելու համար:

41.Հրամանագրի 15-րդ կետով նախատեսված գրանցամատյանում ենթակա են գրառման.

41.1. անձամբ ներկայացած հավակնորդի (լիազորված անձի միջոցով փաստաթղթեր ներկայացնելու դեպքում նաև լիազորված անձի) կամ փոստով փաստաթղթերն ուղարկած անձի անուն, ազգանուն, հայրանունը. 

41.2. փաստաթղթերը ստանալու օրը և ժամը.

41.3. նշումներ փաստաթղթերի լրիվության վերաբերյալ.

41.4. հավակնորդի կամ նրա լիազորված անձի ստորագրությունը իսկ փոստով փաստաթղթերը ստանալու դեպքում՝ փոստային ծրարի ծածկագրի համարը:
(41. կետը լրաց. Հանձնաժողովի 27.01.2015 թիվ 8-Լ որոշմամբ)
5. Հրամանագրի 21-րդ կետով սահմանված ցուցակները և փաստաթղթերը ստանալուց հետո տասնօրյա ժամկետում գումարվում է հանձնաժողովի նիստ՝ մրցույթի  փաստաթղթերի լրիվության և համապատասխանության ստուգումը (այսուհետ՝ փաստաթղթային ստուգում) իրականացնելու համար:

6. Փաստաթղթային ստուգման համար հավակնորդից լրացուցիչ պարզաբանումներ ստանալու անհրաժեշտության դեպքում հանձնաժողովն աշխատակազմի միջոցով տվյալ հավակնորդին հրավիրում է հանձնաժողովի նիստին: Հանձնաժողովի նիստին հրավիրված հավակնորդի չներկայանալը հանձնաժողովի նիստը հետաձգելու հիմք չէ:

7. Եթե փաստաթղթային ստուգման ընթացքում հանձնաժողովը կայացնում է փաստաթղթերի կամ տեղեկությունների հավաստիությունը պարզելու կամ թեկնածուներին ներկայացվող պահանջների գնահատմանը վերաբերող հավելյալ տեղեկություններ պահանջելու մասին որոշում, ապա հանձնաժողովի նիստը հետաձգվում է ողջամիտ ժամկետով, բայց ոչ ուշ, քան տասն օրով:

8. Փաստաթղթային ստուգման արդյունքներով հանձնաժողովը հաստատում է մրցույթի հարցազրույցի փուլ անցած անձանց (այսուհետ՝ հարցազրույցի մասնակիցներ) ցուցակը, ինչպես նաև հարցազրույցի անցկացման օրը, ժամը, վայրը, և այդ տեղեկությունները անմիջապես ուղարկում է աշխատակազմ՝ հրամանագրի 24-րդ և 25-րդ կետերով սահմանված գործողությունները կատարելու համար: Հրապարակման համար աշխատակազմ է ներկայացվում է նաև զանգվածային լրատվության միջոցներին և հասարակական կազմակերպություններին հասցեագրված ծանուցում, որում սահմանվում են հարցազրույցին մասնակցելու՝ սույն կարգով սահմանված ընթացակարգը և պայմանները:
9. Զանգվածային լրատվության միջոցների և հասարակական կազմակերպությունների ներկայացուցիչները կարող են մասնակցել մրցույթի հարցազրույցի փուլին, եթե հարցազրույցի օրից առնվազն երկու օր առաջ համապատասխան դիմում ներկայացնեն աշխատակազմին:

Մրցույթի հարցազրույցի փուլին մասնակցելու նպատակով սահմանված կարգով դիմում ներկայացրած զանգվածային լրատվության միջոցների և հասարակական կազմակերպությունների ներկայացուցիչներին հարցազրույցի անցկացման դահլիճում հատկացվում է տարածք առանց տեսաձայնագրման և լուսանկարահանման սարքերի ներկա գտվելու համար, ինչպես նաև հարցազրույցի անցկացման դահլիճին կից գտնվող տարածք՝ ապահովված հարցազրույցին առցանց հետևելու և տեսաձայնագրում իրականցնելու տեխնիկական հնարավորություններով:

  (9-րդ կետը լրաց. Հանձնաժողովի 29.09.2014 թիվ 6-Լ որոշմամբ)
10. Հարցազրույցին մասնակցում է անգլերենի և ֆրանսերենի երկուական մասնագետ: Հանձնաժողովը որոշում է կայացնում դիմել Հայաստանի Հանրապետության կրթության և գիտության նախարարին մրցույթին ներգրավելու համար անգլերենի և ֆրանսերենի երկուական մասնագետների թեկնածություններ ներկայացնելու նպատակով:
  (10-րդ կետը նոր խմբ. Հանձնաժողովի 27.01.2015 թիվ 8-Լ որոշմամբ)
11. Հարցազրույցն անցկացվում է ոչ ուշ, քան հարցազրույցի մասնակիցների ցուցակը հաստատելուց հետո տասնօրյա ժամկետում:

12. Հարցազրույցի մասնակցի՝ հարցազրույցից ուշանալու դեպքում նա համարվում է հարցազրույցին չներկայացած:

13. Հարցազրույցների անցկացման հաջորդականությունը որոշվում է ըստ հարցազրույցին ներկայացած մասնակիցների տարիքի՝ նվազման սկզբունքով: 

14. Նախքան հարցազրույցը սկսելը՝ հանձնաժողովի տարիքով ավագ անդամը հրապարակում է հարցազրույցին ներկայացած մասնակիցների ցուցակը՝ ըստ հարցազրույցի անցկացման հաջորդականության:

15. Հարցազրույցի բնականոն ընթացքը խոչընդոտելու դեպքում զանգվածային լրատվության միջոցի կամ հասարակական կազմակերպության ներկայացուցիչը, հանձնաժողովի որոշմամբ, դուրս է հրավիրվում հարցազրույցի անցկացման վայրից՝ զրկվելով դրա հետագա ընթացին հետևելու հնարավորությունից: Այդ մասին կազմվում է արձանագրություն:
16. Յուրաքանչյուր մասնակցի հարցազրույցի առավելագույն տևողությունը երկու ժամ է:

17. Հարցազրույցն ընթանում է երեք մասով՝
17.1. անձնական հատկանիշների, ինչպես նաև մասնագիտական փորձառության և հեղինակության ստուգում (այսուհետ՝ հարցազրույցի առաջին մաս)՝ առավելագույնը 30 րոպե տևողությամբ.

17.2. մասնագիտական որակների ստուգում (այսուհետ՝ հարցազրույցի երկրորդ մաս)՝ առավելագույնը 45 րոպե տևողությամբ.

17.3. լեզվական կարողությունների ստուգում (այսուհետ՝ հարցազրույցի երրորդ մաս)՝ առավելագույնը 45 րոպե տևողությամբ:

18. Հարցազրույցի առաջին մասում հարցազրույցի մասնակիցն առավելագույնը 10 րոպեի ընթացքում ներկայացնում է իրավունքի և հատկապես մարդու իրավունքների ոլորտում իր գործունեությունը, փորձառությունը և ձեռքբերումները, իսկ անհրաժեշտության դեպքում՝ նաև պարզաբանումներ է տալիս իր ներկայացրած տեղեկությունների վերաբերյալ: Այնուհետև հանձնաժողովի անդամները կարող են հարցեր տալ հարցազրույցի մասնակցին՝ նրա անձնական հատկանիշների, ներառյալ՝ կենսագրության, մասնագիտական գործունեության, իրավագիտակցության, Մարդու իրավունքների և հիմնարար ազատությունների պաշտպանության մասին եվրոպական կոնվենցիայի (այսուհետ՝ Կոնվենցիա) հիմքում ընկած արժեքների ընկալման ու դրանց նկատմամբ վերաբերմունքի, ինչպես նաև մասնագիտական փորձառության և հեղինակության վերաբերյալ:

19. Հարցազրույցի երկրորդ մասում հանձնաժողովի անդամները հարցեր են տալիս հարցազրույցի մասնակցին՝ ուղղված նրա մասնագիտական գիտելիքների և հմտությունների բացահայտմանը:

20. Հարցազրույցի երրորդ մասում ստուգվում է հարցազրույցի մասնակցի հիմնական լեզվի (անգլերեն կամ ֆրանսերեն) կարողությունները, իսկ Եվրոպայի Խորհրդի նաև մյուս պաշտոնական լեզվին տիրապետելու դեպքում՝ նաև այդ լեզվի (լրացուցիչ լեզվի) կարողությունները: Հարցազրույցի երրորդ մասում հարցազրույցի մասնակիցը կարող է օգտվել բառարանից:

21. Հարցազրույցի մասնակցի հիմնական լեզվի կարողությունները ստուգելիս նրան  առաջարկվում է ուսումնասիրել Եվրոպական դատարանի կողմից քննված որևէ գործի համառոտագիրը, հայերենով ներկայացնել դրա բովանդակությունը, ընթերցել դրա մի հատվածը և բանավոր թարգմանել այն, կատարել նախապես պատրաստված հայերեն իրավաբանական տեքստի գրավոր թարգմանություն, ինչպես նաև նրա հետ անցկացվում է զրույց՝ մասնագիտական հարցերի շուրջ բանավոր հաղորդակցվելու նրա կարողությունը պարզելու համար: Հարցազրույցի մասնակցի լեզվական կարողությունները ստուգելու արդյունքում մասնագետները արձանագրում են այն հնարավոր լեզվական թերացումները, որոնք վերաբերվում են հարցազրույցի մասնակցի խոսքի սահունությանը և հստակությանը, մտքերի քերականական ձևակերպումներին և տրամաբանական հաջորդականությանը, բառապաշարի գործածությանը, նյութի բովանդակության ընկալմանը: 

22. Հարցազրույցի մասնակցի լրացուցիչ լեզվի կարողությունները ստուգելիս նրան առաջարկվում է ծանոթանալ հանրամատչելի որևէ նյութի և հայերեն լեզվով ներկայացնել դրա էությունը: Հարցազրույցի մասնակցի լեզվական կարողությունները ստուգելու արդյունքում մասնագետները արձանագրում են այն հնարավոր լեզվական թերացումները, որոնք վերաբերվում են հարցազրույցի մասնակցի կողմից նյութի բովանդակության ընկալմանը:

23. Հարցազրույցի բնականոն ընթացքն ապահովում է հանձնաժողովի նիստը վարողը, ով իրավասու է սահմանափակել հարցեր տալու՝ հանձնաժողովի անդամների իրավունքը, ինչպես նաև հարցերին պատասխանելու՝ հարցազրույցի մասնակցի հնարավորությունը՝ ելնելով սույն կարգի 13-րդ և 14-րդ կետերով ամրագրված ժամանակային սահմանափակումներից: Ամեն դեպքում, հանձնաժողովի յուրաքանչյուր անդամ իրավունք ունի հարցազրույցի յուրաքանչյուր մասնակցին ուղղել առնվազն մեկ հարց:
